
DKKM Rubin:   Təşəkkür edirəm. Yenidən Bakıda olmağımdan çox şadam və bu 

gün mənim azərbaycanlı dostlarım və həmkarlarımla bir sıra çox gözəl görüşlər 

keçirmək imkanımın olmasından məmnunam. Biz bir sıra çox faydalı müzakirələr 

apardıq və qarşıdan gələn həftələr və aylarda da, bu müzakirələri davam 

etdirəcəyimizə ümid edirik. Biz növbəti ilin böyük nailiyyətlər ili olacağına və 

növbəti ildə qarşılıqlı əlaqələrin qurulmasında, xalqlarımızın təhlükəsizliyi və 

çiçəklənməsinə töhfə verilməsi istiqamətində bir çox nailiyyətlər əldə edəcəyimizə 

böyük ümid edirik. Biz eyni zamanda 2014-cü ilin tərəqqi ili olacağına da, böyük 

ümid bəsləyirik.   

 

Mənə göstərilən qonaqpərvərliyə görə minnətdaram. Bir daha, burada olmağımdan 

çox məmnunam. Böyük məmnuniyyətlə suallarınızı cavablandıra bilərəm. 

Təşəkkür edirəm.  

 

Media:  [Tərcüməçi vasitəsilə].   Demokratiya və insan haqları sahəsində, xüsusən 

də, Azərbaycandakı seçkilərin sərt şəkildə tənqid olunmasından sonra, ABŞ-

Azərbaycan əlaqələrində prioritetlər nədən ibarətdir?  

 

DKKM Rubin:  Sualınıza görə sağ olun. Biz təxminən 22 il bundan əvvəl 

diplomatik əlaqələr qurduğumuzdan bu vaxta qədər demokratiya və insan haqları, 

eləcə də, bu məsələlərlə bağlı aparılan dialoq bizim qarşılıqlı əlaqələrimizin bir 

hissəsi olmuşdur. Bu məsələlər bizim dialoqumuzun bir hissəsi olmaqda davam 

edir və biz bu dialoqu Azərbaycan hökuməti ilə davam etdirəcəyimizə ümid edirik. 

Biz dəfələrlə qeyd etdiyimiz kimi, Azərbaycanın müstəqilliyi və suverenliyinin 

tərəfdarıyıq. Biz hesab edirik ki, müstəqillik və suverenlik bir çox amillərlə, o 

cümlədən güclü iqtisadiyyat, möhkəm vətəndaş cəmiyyəti, özünü müdafiə etmək 

üçün güclü imkan və daha demokratik, daha açıq və daha şəffaf olan idarəetmə 

sistemi ilə daha da güclənir.       

Media:  Təşəkkür edirəm.   

 

Mən həmsədr [Minsk Qrupu] ölkə olaraq sizin Azərbaycan və Ermənistan xarici 

içlər nazirləri arasında bu gün keçirilmiş görüşlə bağlı fikrinizi bilmək istərdim. 

Sizcə bu görüş Dağlıq Qarabağ danışıqlarına necə təsir edəcəkdir?   

 

DKKM Rubin:  Tərəqqinin əldə olunması və münaqişənin başa çatması üçün 

həlledici əhəmiyyət kəsb edən Azərbaycan və Ermənistan arasındakı dialoqun 

bərpa olunması istiqamətində son aylarda əldə olunan irəliləyiş bizi ruhlandırır.  

 

Hər iki prezidentin görüşündən sonra bizim verdiyimiz bəyanatda əks olunduğu 

kimi, biz hesab edirik ki, onlar bu görüşü keçirməklə və yenidən görüşməyə qərar 

verməklə, prosesin davam etdirilməsi üçün xarici işlər nazirlərinə təlimatlar 

verməklə, eləcə də, hər iki ölkənin ATƏT-in Minsk Qrupu vasitəsilə münaqişənin 

həllinə nail olunmasına sadiq olduğunu göstərməklə qətiyyət, cəsarət və müdriklik 

nümayiş etdirmişlər.     

 

Həmsədr ölkə olaraq Birləşmiş Ştatlar bizim həmsədr səfirimiz Cim Uorlik 

vasitəsilə münaqişənin həllinə nail olunması imkanlarının daha da artırılması 

istiqamətində əlindən gələni etməyə davam edəcəkdir. Bundan əlavə biz növbəti 

ildə münaqişənin həlli istiqamətində bütün tərəflərə böyük faydası olacaq tempin 

daha da artırılmasına kömək etmək üçün əlimizdən gələni etməyə çalışacağıq.   

 

Media:  [Tərcüməçi vasitəsilə].  Əfqanıstanla bağlı şərh verə bilərsinizmi? 

Əfqanıstandan yüklərin daşınması ilə bağlı hazırda vəziyyət necədir?  

 

DKKM Rubin:  İcazənizlə ilk növbədə qeyd edim ki, biz Əfqanıstanda sülh və 

sabitliyin bərqərar olunmasında həyata keçirilən ortaq fəaliyyətdə Azərbaycanın 

göstərdiyi liderliyə görə hökumətə, silahlı qüvvələrə və Azərbaycan xalqına dərin 

minnətdarlığımızı bildiririk.   

 

Əfqanıstanda əsas İSAF tərəfdaşı olaraq oynadığı çox önəmli roldan əlavə 

bildiyiniz kimi Azərbaycan Əfqanıstana gedən və gələn quru və hava yolu 

tranzitində də, çox əhəmiyyətli rol oynayır.   

Əfqanıstandakı hərbi əməliyyatlar sona çatdığına görə, bu həftə NATO xarici işlər 

nazirlərinin Brüsseldə keçirilən görüşündə də, ətraflı müzakirə edildiyi kimi biz 

hazırda Əfqanıstanda fərqli hədəfə və fərqli missiyaya keçid alırıq. Biz hesab 

edirik ki, Azərbaycan təkcə əhəmiyyətli rol oynamaqda davam etməməlidir, belə 

ki, missiya dəyişdikcə Azərbaycan bu dəyişən missiyaya, xüsusilə də, Əfqanıstana 

gedən və gələn daşınmalarda, Əfqanıstan ordusunun və təhlükəsizlik qüvvələrinin 

hərtərəfli iştirakı öz üzərinə götürməsi üçün təlimlərin keçirilməsində və 

hazırlanmasında bütün iştirakçı ölkələrə köməklik göstərməklə həlledici töhfə verə 

bilər.        

 

Biz düşünürük ki, Əfqanıstana gedən və gələn hərbi təyinatlı daşımalar müəyyən 

müddət davam edəcəkdir, lakin missiyanın sayı azalacaqdır. Hesab edirik ki, bu öz 

istəklərini, bəzən Yeni İpək Yolu adlandırılan Şərqdən Qərbə, Qərbdən Şərqə yeni 

tranzit dəhlizi qonşuları ilə ortaq baxışlarını həyata keçirmək baxımından 

Azərbaycan üçün çox, çox önəmli bir imkandır. Biz bu baxışları yaxından 

dəstəkləyirik və təqdir edirik və bunun inkişaf etdirilməsinə kömək etmək üçün 

əlimizdən gələni edəcəyik. Biz hesab edirik ki, bu Azərbaycanda və yeni tranzit 

marşrutuna qoşulacaq bütün ölkələrdə iqtisadiyyatın inkişafına və çiçəklənməyə 

çox böyük töhfə verəcəkdir.     

 

Media:  [Tərcüməçi vasitəsilə].  Bilmək istərdim ki, siz Azərbaycan hökuməti ilə 

olan görüşlərinizdə söz və mətbuat azadlığı məsələsini qaldırmısınızmı və əgər 

belədirsə, bununla bağlı hansı addımların atılması planlaşdırılır?  

 

DKKM Rubin:  Xüsusi anlamda məncə diplomatik danışıqlar haqqında 

ictimaiyyət qarşısında şərh vermək müvafiq deyil, lakin onu deyə bilərəm ki, söz 

azadlığı və mətbuat azadlığı məsələsi bizim Azərbaycan və qarşılıqlı əlaqələrimiz 

olan hər bir ölkə ilə apardığımız dialoqun bir hissəsidir. Biz hesab edirik ki, bu 

həlledici əhəmiyyət kəsb edən azadlıqlardan biridir. Məncə bu azad cəmiyyətin 

sağlamlığı üçün vacib olan, onun ayrılmaz bir hissəsidir və biz bunu müntəzəm 

şəkildə Azərbaycan hökuməti ilə müzakirə edirik və bunu davam etdirəcəyik.    

 

Media:  [Tərcüməçi vasitəsilə].  Ağ Ev və yaxud Birləşmiş Ştatlar hökuməti 

Ukraynadakı son hadisələri necə qiymətləndirir? 

DKKM Rubin:  Dövlət Katibinin köməkçisi Viktoriya Nuland bu gün 

Kiyevdədir, o, ATƏT Nazirlər Şurasının görüşündə Birləşmiş Ştatları təmsil edir, 

eyni zamanda onun Ukraynada baş verənlərlə bağlı birbaşa məlumat almaq üçün 

bu gün Ukraynanın hökumət rəsmiləri, müxalifət üzvləri və bəzi etirazçılarla 

görüşmək imkanı olmuşdur.  

 

Onun hər bir kəsə bildirdiyi kimi və bizim davamlı mövqeyimiz də, ondan 

ibarətdir ki, bu gün Ukraynadakı böhrandan çıxmağın yolu hər hansı bir tərəfdən 

əlavə zorakılığın olmamağının təmin edilməsi, qanunun aliliyi çərçivəsindən 

kənara çıxan birtərəfli küçə aksiyalarının dayandırılmasıdır və Ukraynadakı 

sabitliyin geri qaytarılması üçün bütün müxtəlif qüvvələr və fraksiyalar arasında 

ciddi dialoqun aparılmasına ehtiyac vardır.  

 

Əlavə etmək istərdim ki, biz Ukraynanın suverenliyi və müstəqilliyini, Ukraynanın 

gələcəyi ilə bağlı müstəqil qərarlar verməsini və öz gələcəyi ilə bağlı Ukrayna 

xalqının qərar vermək hüququnu yaxından dəstəkləyirik. Biz hesab edirik ki, bu 

mütləq əhəmiyyətli prinsipdir. Bu gün bu, biz 1992-ci ildə Ukrayna və keçmiş 

Sovet İttifaqının üzvü olmuş digər ölkələrlə diplomatik əlaqələr qurduğumuz 

dövrdə olduğu qədər əhəmiyyətlidir. Bizim baxışlarımızda bu əsla dəyişməmişdir.    

 

Biz eyni zamanda Ukraynanın hazırkı iqtisadi çətinlikdən çıxması məqsədini 

daşıyan paket üzərində işləmək və beynəlxalq maliyyə institutları ilə dialoqa 

başlamaq üçün əlimizdən gələn köməkliyi Ukraynaya göstəririk.   

 

Sonda onu da qeyd edim ki, Ukraynadakı bütün əsas siyasi partiyaların və bütün 

rəsmilərin Ukraynanın Avropa seçimini yaxından dəstəklədiyindən xəbərdar 

olduğumuz üçün və Prezident Yanukoviçin bu seçimi yekunlaşdırmaq üçün 

assosiasiya sazişinin imzalanmasını dayandırmağı seçdiyini bilərək biz bu seçimin 

yekunlaşdırılması üçün qapıların Ukraynanın üzünə açıq qalmasını yaxından 

dəstəklədiyimizi Avropa Birliyinə bildirmişik və biz hesab edirik ki, bu seçim 

Ukraynanın istəkləri, xalqın aydın şəkildə ifadə etdiyi düşüncələri və arzuları 

baxımından daha çox məqsədəuyğundur.    

 

Media:  [Tərcüməçi vasitəsilə].  Bu gün siz Müdafiə Naziri ilə görüşdünüz. 

Bilmək istərdik ki, Birləşmiş Ştatlar Azərbaycana silah və hərbi texnikanın 

satışına olan məhdudiyyətləri aradan qaldıra bilərmi?  

DKKM Rubin:  Mənim yeni müdafiə naziri ilə çox faydalı görüşüm oldu və mən 

onu bu təyinat münasibətilə təbrik etdim. Bizim Azərbaycanla müdafiə və 

təhlükəsizlik sahəsində olan əlaqələrimizi davam etdirməyə ümid etdiyimizi 

nazirin diqqətinə çatdırdım və o və onun rəhbərlik etdiyi nazirliklə əməkdaşlıq 

edəcəyimizə ümid etdiyimizi bildirdim.   

 

Silah satışı və məhdudiyyətlərlə bağlı olan məsələlər bizim Müdafiə Nazirliyində 

çalışan mənim həmkarlarımın vəzifəsidir. Buna münasibət bildirməyi mən onların 

ixtiyarına buraxıram. Qeyd etmək istərdim ki, məhdudiyyətlərlə bağlı olan əsas 

şərtlər ABŞ qanunvericiliyində mövcuddur və bunu bizim administrasiya birtərəfli 

qaydada dəyişə bilməz.   

 

Təşəkkür edirəm. Sizinlə danışmaq çox xoş idi.   

 

# # #  

 


